
O‘ZBEKISTONDA 
TADBIRKORLIK FAOLIYATI 
VA UNING BARQARORLIGINI 
TA’MINLASHDA 
SUG‘URTANING O‘RNI
Nomozova Qumri Isoyevna
Toshkent moliya instituti iqtisodiyot fanlari bo‘yicha falsafa doktori 
(PhD), dotsent

Annotatsiya: Ushbu maqolada tadbirkorlik faoliyatining mamlakatimiz iqtisodiyotidagi o‘rni va uni rivojlantirishning zaru-
riyati o‘rganilgan. Tadbirkorlik subyektlari faoliyatining rivojlanishi va barqarorligiga ta’sir ko‘rsatuvchi omillar ta’sir dara-
jasini kamaytirish maqsadida sug‘urta faoliyati masalalariga keng ilmiy-nazariy va amaliy jihatlari o‘rganilgan. Tadbirkorlik 
subyektlari faoliyatining barqarorligini ta’minlash uchun samarali sug‘urtalash masalalariga ilmiy-nazariy va amaliy tak-
liflar ishlab chiqilgan.

Kalit so‘zlar: tadbirkorlik, sug‘urta, risklar, xatarlar, baxtsiz hodisalar, moliyaviy xavfsizlik, barqarorlik, sug‘urta risklari.
РОЛЬ СТРАХОВАНИЯ В ОБЕСПЕЧЕНИИ ДЕЛОВОЙ АКТИВНОСТИ И ЕЕ СТАБИЛЬНОСТИ В 

УЗБЕКИСТАНЕ

Аннотация: В данной статье рассматривается роль предпринимательства в экономике нашей страны и необ-
ходимость его развития. В целях снижения уровня влияния факторов, влияющих на развитие и устойчивость 
хозяйствующих субъектов, изучен широкий спектр научно-теоретических и практических аспектов страховой де-
ятельности. В целях обеспечения устойчивости хозяйствующих субъектов разработаны научно-теоретические и 
практические предложения по эффективному страхованию.

Ключевые слова: бизнес, страхование, риски, опасности, несчастные случаи, финансовая безопасность, стабиль-
ность, страховые риски.

THE ROLE OF INSURANCE IN ENSURING BUSINESS ACTIVITY AND ITS STABILITY IN UZBEKISTAN

Abstract: This article discusses the role of entrepreneurship in the economy of our country and the need for its develop-
ment. In order to reduce the level of influence of factors affecting the development and sustainability of economic entities, 
a wide range of scientific, theoretical and practical aspects of insurance activity has been studied. In order to ensure the 
sustainability of economic entities, scientific, theoretical and practical proposals for effective insurance have been devel-
oped.

Key words: business, insurance, risks, dangers, accidens, financial security, stability, insurance risks.

K I R I S H
Jahon iqtisodiyoti yo‘lidan boradigan har qanday mamlakatda tadbirkorlik faoliyatiga keng yo‘l beriladi va 

ushbu faoliyatni rivojlantirish uchun barcha sharoitlar yaratish maqsadida qonunchilik tizimi takomillashtiriladi 
va turli ko‘rinishdagi imtiyozlar yaratiladi. Rivojlangan mamlakatlarda tadbirkorlik subyektlari iqtisodiyotning ye-
takchi kuchi sifatida amal qilib, iqtisodiyotda yaratilayotgan tovar va xizmatlarning asosiy qismi ular tomonidan 
yaratilmoqda. O‘z o‘rnida ushbu mamlakatlarda faoliyat ko‘rsatayotgan tadbirkorlik subyektlari faoliyati barqa-
rorligini ta’minlash maqsadida ular faoliyati bilan bog‘liq deyarli barcha ko‘rinishdagi risklar sug‘urta xizmat-
lari bilan ta’minlanib, faoliyat barqarorligi ta’minlanmoqda. Xalqaro reyting agentliklarining xulosalariga ko‘ra, 
“rivojlangan mamlakatlarda to‘plangan sug‘urta mukofotlarining katta qismi tadbirkorlik tavakkalchiliklari bilan 
bog‘liq sug‘urta turlari hissasiga to‘g‘ri kelmoqda va ushbu ko‘rsatkich bilan tadbirkorlik sohalarining YaIMdagi 
hissasi ko‘rsatkichi o‘rtasida korrelyatsion bog‘liqlik mavjud ekanligini ko‘rsatmoqda” [1]. 

Jahon miqyosida globallashuv jarayonlari tobora kuchayib, mamlakatlar o‘rtasida ayniqsa xalqaro savdo, 
turizm, investitsiyalar va boshqa sohalarda xalqaro aloqalar kengayib bormoqda. Mazkur xizmatlarning asosiy 
qismi tadbirkorlik subyektlari tomonidan amalga oshirilayotganligi bu boradagi risklar tarkibi va darajasining 
ortishiga olib kelmoqda. Bu esa ushbu sohani sifatli sug‘urta xizmatlari bilan to‘liqroq ta’minlash zaruratini birin
chi darajali vazifa sifatida qo‘ymoqda. Shundan kelib chiqqan holda, sug‘urtaning mazkur yo‘nalishini har bir 

Smamlakat miqyosida va xalqaro tashkilotlar tomonidan ilmiy jihatdan o‘rganilmoqda. So‘nggi yillarda a’zolari va 

faoliyat-maydoni tobora kengayib borayotgan “Evroosiyo iqtisodiy ittifoqi tomonidan mazkur ittifoqqa kiruvchi 
mamlakatlar sug‘urta bozorlari qonunchiligini o‘zaro muvofiqlashtirish borasida olib borilgan tadqiqotlar nati-
jalari e’lon qilinib, shu asosda tavsiyalar shakllantirilmoqda va mazkur mamlakatlar sug‘urta qonunchiliklarini 
muvofiqlashtirish bo‘yicha ishlar olib borilmoqda”  [2]. Biroq, mazkur tadqiqotlarda ishlab chiqarish faoliyatini 
uzilishlardan sug‘urtalash, keyingi yillarda tobora muammoga aylanib borayotgan kiber risklardan sug‘urtalash 
masalalari yetarlicha tadqiq qilinmagan. 

Tadbirkorlik sohasini talab darajasida sug‘urta xizmatlari bilan ta’minlash mazkur soha rivojlanishining 
muhim omili ekanligini e’tiborga olgan holda, O‘zbekiston Respublikasi Prezidentining Qarorida “tadbirkorlik su-
byektlarining o‘sib borayotgan ehtiyojlarini ta’minlashga qaratilgan sug‘urta xizmatlarining talab yuqori bo‘lgan 
an’anaviy turlarini rivojlantirishga va yangi turlarini joriy qilishga ko‘maklashish, qishloq xo‘jaligi faoliyati sohasi-
da sug‘urta himoyasini kuchaytirish” [3] vazifasi alohida belgilab qo‘yildi. Ammo shunday bo‘lsada, O‘zbekiston-
da tadbirkorlik faoliyati shiddat bilan o‘sib borayotgan va o‘z o‘rnida ushbu faoliyat bilan bog‘liq risklar darajasi 
va turli-tumanligi ortib borayotgan hozirgi sharoitda mazkur sohani sug‘urta xizmatlari bilan ta’minlash talab da-
rajasida emas. Shu tufayli tadbirkorlik faoliyatini sug‘urtalash bilan bog‘liq muammolarni ilmiy asosda o‘rganish 
va tahlil qilish muhim ahamiyat kasb etadi. Bu esa tanlangan ilmiy maqolaning dolzarbligini belgilaydi.

Zamonaviy iqtisodiy munosabatlar, jahon bozorida raqobat tobora kuchayib borayotgan bugungi sharoitda 
iqtisodiyotning raqobatbardoshligini tubdan oshirish, eksportga mahsulot ishlab chiqaruvchi korxonalarni tashqi 
bozordagi amaliy ishtirokini ta’minlash, ularga qulay sharoit yaratish muhim ahamiyatga ega. 

A D A B I Y O T L A R  T A H L I L I
O‘rganilayotgan mavzu doirasida tadbirkorlik tavakkalchiliklari bilan bog‘liq xatarlarni sug‘urtalash, mazkur 

yo‘nalishning huquqiy asoslarini yaratish va takomillashtirish masalalari bo‘yicha bir qancha chet ellik olim-
lar ilmiy izlanishlar olib borishgan. Bular sifatida A. Manes  [4], D. Bland  [5], A. I. Ginzburg  [6], Y. A. Pavlova  [7], 
N. B. Ermasov [8], S. A. Udalov [9], S. V. Juchkov [10], Y. A. Spletuxov [11], N. B. Grishenko [12], H. A. Paragulgov [13], 
V. A. Detushev [14], I. P. Denisova [15], M. A. Fedorova [16], Y. E. Korotkova [17], Y. K. Nikitin [18], M. A. Odinsova [19], 
V. A. Zelenchuk [20], Y. Y. Chemerisova [21] va boshqalarni keltirib o‘tish mumkin. 

Ular o‘z ilmiy izlanishlarida tadbirkorlik tavakkalchiliklari sug‘urtasining turli jihatlarini o‘rganganlar, masalan 
M. A. Fedorova o‘z ilmiy ishlarini ishlab chiqarishdagi uzilishlardan sug‘urtalashni tashkil etishning samarador-
ligini oshirish uslubiyoti masalalariga bag‘ishlagan. H. A. Paragulgov o‘zining ilmiy izlanishlarini umuman tad-
birkorlik tavakkalchiliklari sug‘urtasining mohiyatini ochib berishga bag‘ishlagan. V. A. Detushev o‘zining ilmiy 
faoliyatida Rossiyada tadbirkorlik tavakkalchiliklari sug‘urtasini rivojlantirish masalalarini yoritgan. V. A. Zelen-
chuk o‘z ilmiy ishida tadbirkorlik faoliyatidagi baxtsiz hodisalardan o‘zaro sug‘urtalash masalalarini tahlil etgan.

Mamlakatimiz olimlari va mutaxassis-olimlari tomonidan sug‘urta faoliyatining turli jihatlari o‘rganilgan 
va o‘rganish natijalari ularning asarlarida o‘z aksini topgan. Bular sifatida S. G‘ulomov [22], B. Ashrafxonov [23], 
R. H. Husanov, M. Mirsadikov [24], X. Shennayev [25], I. Abduraxmonov [26], B. Gaybullayev [27], I. Mavlonova [28], 
Q. Qo‘ldoshev  [29] va boshqalarni ta’kidlab o‘tish mumkin. Bundan tashqari bir nechta olim va tadqiqotchilar 
tomonidan sug‘urta sohasiga bag‘ishlangan nomzodlik va doktorlik dissertatsiyalari himoya qilingan. Bular sifa-
tida X. Shennayev [30], M. Xodjayeva [31], M. Asqarova [32], T. Boymurotov [33], A. Nurullayev [34], G. Xaliqulova [35] 
va boshqalarni ta’kidlab o‘tish mumkin. Ular tomonidan sug‘urtaning ko‘pgina jihatlari o‘rganilgan va tadqiq 
etilgan. 

T A D Q I Q O T  M E T O D O L O G I YA S I
O‘zbekistonda tadbirkorlik faoliyati va uning barqarorligini ta’minlashda sug‘urtaning o‘rni masalasida 

amalga oshirilgan tadqiqot mantiqiy va tarkibiy tahlil qilish, guruhlashtirish, empirik tahlil, o‘zaro va qiyosiy 
taqqoslash usullaridan foydalanilgan.

T A H L I L  V A  N A T I J A L A R  M U H O K A M A S I  ( A S O S I Y  Q I S M )
O‘zbekiston hukumati tomonidan, o‘z mahsulotini eksport qilmoqchi bo‘lgan tadbirkorlik subyektlarini maz-

kur faoliyatini rag‘batlantirish choralari ko‘rilmoqda. Kichik biznes subyektlari va fermerlar o‘z mahsulotlarini 
chetga sotishdan oladigan valyuta tushumlarining 50 foizini banklarga sotishdan ozod qilingan. Bundan tash-
qari, soha vakillariga xorijga chiqarayotgan mahsulot va xizmat turlariga qarab valyuta tushumlari bo‘yicha ham 
yengilliklar berilgan. Xalqaro bozor ishtirokchilarining kichik biznes va xususiy tadbirkorlik subyektlari hisobiga 
kengayishi, pirovardida, mamlakatimiz iqtisodiyotining xalqaro tovar, xizmat va kapital bozoriga qaramlikdan 
xoli bo‘lishini ta’minlaydi. Umuman olganda, mamlakatimizda bugungi kunda tadbirkorlik tuzilmalarining xalqaro 
bozordagi ishtirokini faollashtirishga xizmat qiluvchi muhim institutsional muhit yaratilmoqda.

Quyidagi 1-rasmda kichik biznes va xususiy tadbirkorlikning rivojlanishiga ta’sir etuvchi omillar keltirilgan 
bo‘lib, ushbu omillarning aksariyat qismi O‘zbekistonda bugungi kunda mavjud. Misol tariqasida keltirishimiz 
mumkin, sovet tuzumi davrida faoliyat ko‘rsatgan bir qancha yirik ishlab chiqarish korxonalari bozor iqtisodiyoti 
sharoitida samarali faoliyat ko‘rsata olmaganligi natijasida tugatildi (Toshkent to‘qimachilik kombinati, Toshsel-
mash zavodi, Toshkent aviatsiya ishlab chiqarish zavodi, Toshkent motor zavodi va h.k.). Yangitdan tashkil 
etilayotgan ishlab chiqarish korxonalari esa asosan o‘rtacha kattalikdagi korxonalar hisoblanadi. Ayollarni tad-
birkorlik sohasiga tobora ko‘proq jalb etilishi natijasida ularning iqtisodiyotdagi ishtiroki ortib bormoqda. Yangi 
korxonalar ham yuqori suratda ko‘payib bormoqda. 

Dunyoning ko‘plab mamlakatlari iqtisodiyotida kichik va o‘rta korxonalar faoliyati muhim o‘rin tutadi. Yevro-
pa Ittifoqi mamlakatlarida iqtisodiyotning ushbu subyektlari kategoriyasi jami biznesning 99 foizini tashkil qiladi, 
shu bilan birga bunda eng muammoli holatlardan biri ushbu korxonalarni moliyalashtirishdagi qiyinchilikning 
mavjudligidir [36].

1-rasm: Kichik biznes va xususiy tadbirkorlikning rivojlanishiga ta’sir etuvchi omillar

Rivojlanayotgan mamlakatlarda ham kichik va o‘rta korxonalarning roli yuqori: statistik ma’lumotlarga ko‘ra, 
umumiy ish bilan band aholining 45 foizgacha bo‘lgan qismi va mazkur mamlakatlarda milliy daromadning 33 
foizgacha bo‘lgan qismi (ro‘yxatdan o‘tmagan kichik korxonalarni hisobga olmaganda) ushbu korxonalar his-
sasiga to‘g‘ri keladi.

Ekspertlarning xulosalariga ko‘ra, o‘sib borayotgan ish kuchini ish bilan ta’minlash uchun, keyingi 15 yil 
davomida butun dunyo bo‘yicha 600 mln.dan ortiq ishchi o‘rinlari yaratish talab etiladi. Buning uchun kichik 
va o‘rta biznes korxonalarini har tomonlama qo‘llab-quvvatlash hamda ularni kreditlash sharoitlarini yaratish 
talab etiladi. Rivojlanayotgan mamlakatlarda faoliyat ko‘rsatayotgan va rasman ro‘yxatdan o‘tgan kichik va 
o‘rta korxonalarning taxminan 50 foizi kredit olish imkoniyatidan mahrum. Agar ular qatoriga mikrobiznes va 
ro‘yxatdan o‘tmagan korxonalarni ham qo‘shadigan bo‘lsak ushbu ko‘rsatkich yana oshadi. Rivojlanayotgan 
mamlakatlardagi 70 foiz kichik korxonalar kreditlanish imkoniyatiga qisman ega. Kreditlashga bo‘lgan qondiril-
magan talab 1,2 trln. dollar miqdorida baholanmoqda, agar bunga ro‘yxatdan o‘tmagan kichik korxonalarni ham 
qo‘shadigan bo‘lsak ushbu ko‘rsatkich 2,6 trln. dollarga yetadi [37]. Moliyalashtirish imkoniyatining mavjudligi 
kichik va o‘rta biznesni rivojlantirishning muhim faktori ekanligini e’tiborga oladigan bo‘lsak, ushbu muammoni 
yechishning qanchalik muhim ekanligini his etish mumkin.

Yuqoridagi holatga jiddiy e’tibor qaratish zarur ekanligini quyidagi misoldan ham ko‘rish mumkin, ya’ni 
AQSh banklari bo‘yicha o‘tkazilgan tadqiqotlarga ko‘ra  [38], butunjahon iqtisodiy krizisi davrida 2008-yildan 
2010-yilga qadar kichik va o‘rta biznes korxonalariga ajratiladigan kreditlar hajmi keskin kamayib ketdi va nati-
jada ishsizlar sonining ortishiga hamda korxonalar sonining kamayib ketishiga sabab bo‘ldi. 2007–2009-yillarda 
20 tadan kam ishchisi bo‘lgan mazkur korxonalarda 20 foiz ishchi o‘rinlari qisqardi, kichik va o‘rta korxonalard-
agi umumiy qisqartirishlar hajmi 16 foizni, oylik maoshlar qisqarishi esa 30 foizni tashkil etdi.

O‘zbekistonda so‘nggi yigirma yillikda kichik va o‘rta tadbirkorlikni rivojlantirish borasida katta ishlar amalga 
oshirildi. Natijada ushbu davr oralig‘ida mazkur sohada son va sifat jihatidan katta o‘sish yuz berdi. Buni Jahon 
banki va Xalqaro moliya korporatsiyasining “Biznes yuritish–2017” deb nomlangan dokladida O‘zbekistonning 
tadbirkorlik faoliyatini yuritishda qulay iqtisodiy va huquqiy muhitning yaratilganligi bo‘yicha dunyoda 185 mam-
lakat ichida 87 o‘rinda ekanligini e’tirof etilganligida ham ko‘rish mumkin. Bunday reytingga erishishda elektron 
deklaratsiya topshirishning yo‘lga qo‘yilganligi va soliqqa tortishning soddalashtirilgan tizimining joriy etilishi 
muhim rol o‘ynadi. Ammo raqobatbardoshlik bo‘yicha mamlakatdagi mazkur soha birmuncha orqada qolayot-
ganligi ta’kidlangan. 

SAholining mehnatda bandligi darajasi qishloq joylarda sezilarli darajada pastligini hisobga olgan holda bu 

masalalarni hal etish uchun quyidagi chora-tadbirlarni amalga oshirish zarur deb hisoblaymiz:
1.	 Qishloqda kichik biznes va xususiy tadbirkorlik ishlab chiqarish infratuzilmasini ustuvor rivojlantirish-

ni amalga oshirish. Bunda telekommunikatsiya tizimilari barpo qilish va yaxshilash masalasi ustuvor 
bo‘lishini ta’minlash.

2.	 Mamlakatdagi migratsiya jarayonlarini qishloq foydasiga o‘zgartirish uchun qishloq joylarda kichik bi-
znes va xususiy tadbirkorlikni rivojlantirish. Buning uchun qishloq joylarda tashkil etiladigan kichik bi-
znes va xususiy tadbirkorlik sohalari uchun shahardan ustun darajadagi imtiyozlar yaratish (soliq imti-
yozlari (yuridik va jismoniy shaxslar uchun), elektr va gaz bo‘yicha past tarif stavkalarini qo‘llash, ijara 
haqi to‘lovlarida imtiyozlar, ular faoliyat ko‘rsatishlari uchun barcha shart-sharoitlarni yaratish (elektr 
va tabiiy gaz ta’minoti, telefon aloqasi va internet, talabga javob beradigan avtomobil yo‘llari, bank va 
sug‘urta xizmatlari, past foizdagi kreditlar taqdim etish, davlat xaridlari tizimidan foydalanish imkoniya-
tini kengaytirish).

Kichik biznes va xususiy tadbirkorlik sohasi dunyo mamlakatlarining aksariyat qismida yetakchi mavqega 
ega va mazkur mamlakatlarda ushbu sohani rivojlantirishga alohida e’tibor qaratiladi. Buning sababi quyidagi-
larda ko‘rinadi:

birinchidan, ularning harakat faoliyatidagi mustaqilligi. Kichik biznes subyektlari mustaqil va ularning yuqori 
tashkilotlari mavjud emasligi ularning erkin faoliyat yuritishiga imkoniyat yaratadi. Ularda boshqaruv ier-
arxiyasi mavjud emas, shu sababli ham iqtisodiy tashabbus va tez moslashuvchanlik holatining yuqoriligi 
kuzatiladi;
ikkinchidan, faoliyat yuritishda tezkor va o‘zgaruvchan qarorlar qabul qilish imkoni mavjudligi. Yirik korx-
onalarga nisbatan kichik biznes subyektlarida kutilmagan vaziyatlar bo‘yicha boshqaruv qarorlarini qabul 
qilish va o‘zgartirish imkoniyatlari keng hisoblanadi. Bular ko‘pincha savdo va xizmat ko‘rsatish tarmoqlar-
ida mavjud;
uchinchidan, ularning mahalliy shart-sharoitlarga moslashuvchanligi. Kichik biznes subyektlari mahalliy 
bozor talablari, urf-odatlari bo‘yicha o‘z boshqaruv qarorlarini ularga ko‘ra moslashtira oladi;
to‘rtinchidan, kichik biznes subyektlari kam xarajat evaziga yangi ish o‘rinlari yaratish va shu orqali bandlik 
muammosini hal etishga hissa qo‘shishi bilan ajralib turadi. Kichik biznes ijtimoiy jihatdan zaif aholi qatlam-
lari bo‘lgan ayollar, nogironlar, pensionerlar va boshqalarni ish bilan ta’minlaydi hamda ular mehnatidan 
keng foydalanadi, yosh mutaxassislarning ishlab chiqarish tajribasi ortishiga sharoit yaratadi;
beshinchidan, ular faoliyatida tashkiliy va operatsion xarajatlar miqdori oz bo‘ladi. Korxona faoliyatida davr 
xarajatlari yirik korxonalarga nisbatan anchagina kam;
oltinchidan, uzoq muddatli manfaatlarning mavjudligi. Kichik biznes subyektlariga qilingan investitsiyalarni 
kelgusida (zarurat bo‘lganda) tez va qulay shartlarda sotish orqali qaytarib olish mumkin;
yettinchidan, ixtisoslashgan yoki umumiy bozorlarda ustun tomonlariga ega ekanligi. Yirik korxonalar bosh 
idoralari tomonidan ishlab chiqilgan harakat rejalari orqali iqtisodiy yoki moliyaviy jihatdan qiyin holatga 
tushib qoladilar. Kichik biznes subyektlari esa bozordagi hatti-harakatlarini tez o‘zgartira olishi va mo-
slashuvchanligi imkoniyatlariga egadirlar. 
Kichik biznes va xususiy tadbirkorlik korxonalari jahon tajribasiga ko‘ra, barqaror iqtisodiy o‘sishning asosiy 

omili, iqtisodiy konyunkturaning o‘zgarishlariga tez moslasha oladigan, yangi texnika va texnologiyalarni doimiy 
ravishda talab qiladigan, mehnat unumdorligi yuqori bo‘lgan xo‘jalik subyektlari sifatida keng faoliyat yuritmoq-
da. BMT ekspertlari ma’lumotlariga qaraganda dunyo aholisining 50 foizdan ortiqrog‘i kichik biznesda banddir.

Dunyo bozorida iste’mol mollari konyunkturasi hozirgi zamon sharoitida o‘rtacha har to‘qqiz oyda o‘zgarib 
turadi [39]. Agar shuni hisobga olsak, kichik biznes va xususiy tadbirkorlik iqtisodiyotning izchil rivojlanishida 
nechog‘lik muhim ahamiyatga ega ekani yaqqol ko‘rinadi. Kichik biznes bajaradigan vazifalarning asosiylaridan 
biri shundan iboratki, kichik biznes jamiyatda siyosiy va iqtisodiy barqarorlikni ta’minlovchi o‘rta sinfni shakllan-
tiradi. Har qanday jamiyatda o‘rta mulkdorlar sinfi iqtisodiyot rivojlanishida muhim o‘rin tutadi.

Kichik biznesning yana bir muhim vazifasi iste’mol talabining tabaqalanishi va individuallashuvi sharoitida 
keng turdagi tovar va xizmatlar ishlab chiqarishni amalga oshirishdir. Bugungi kunda keng rivojlanmagan kichik 
biznessiz zamonaviy iqtisodiyotni tasavvur etib bo‘lmaydi. U bir tomondan qandaydir darajada yirik korxonalar 
bilan raqobatda bo‘ladi va shu nuqtai-nazardan iqtisodiyotni bozor konyunkturasi o‘zgarishlariga, moda va 
iste’molchilar didi tez-tez almashib turishiga iqtisodiyotni tarkibiy jihatdan qayta qurishga yordam beradi. Ik-
kinchi tomondan, kichik korxonalarning katta qismi yirik biznes bilan hamkorlik qiladi, ularga xos bo‘lgan tex-
nik konservatizmni bartaraf etishga ko‘maklashadi. Kichik biznesni rivojlantirish bozorni iste’mol tovarlari bilan 
to‘ldirish va hududiy monopolizmga barham berishga, raqobat muhiti vujudga kelishi va kengayishiga, ilmiy 
texnika natijalarini ishlab chiqarishga joriy etishga, eksport salohiyati yuksalishiga ijobiy ta’sir ko‘rsatadi.

Kichik biznesning respublikamizda rivojlanishi quyidagi ustuvorliklarga ega: turli ijtimoiy guruhlar daromad-
larining nomutanosibligini silliqlab turuvchilik roli mavjud; faol va tadbirkor shaxslar, yuqori darajali biznesmen-

lar shakllanishiga, iqtisodiyotning turli sektorlari o‘rtasida o‘zaro mustahkam aloqalar o‘rnatishga, jamiyatda 
siyosiy vaziyatni kafolatlovchi o‘rta sinf shakllantirilishiga, nisbatan kam mablag‘lar hisobiga yangi ish joylari 
yaratilishiga, texnologik, texnik va tashkiliy yangiliklar tez tatbiq etilishi va bevosita ishlab chiqarilishiga, raqobat 
muhiti yuzaga keltirilishiga va monopol korxonalar kamayishiga xizmat qilmoqda.

Kichik ishlab chiqarishda xususiy biznes yetakchilik qilishi zarur deb hisoblaymiz va bunda tadbirkorlik 
faoliyatining taraqqiyotini ta’minlovchi asosiy omillar quyidagilardan iborat:

1.	 Iqtisodiyot tarmoqlarining bozor munosabatlari asosida faoliyat yuritishi. Bunday holatda manfaat  
va talab doirasi kengayadi, ommaviy talab bilan birga individual talab ham ortadi. Individual talabni tez 
va sifatli qilib faqat kichik korxonalargina qondira oladi.

2.	 Tadbirkorlarning mulki, huquqi va iqtisodiy manfaatlarining himoyalanishiga huquqiy va davlat tarkibida-
gi idoralar kafolatining mavjudligi.

3.	 Tadbirkorlik sohasini davlat tomonidan soliq, kredit, davlat bojlari va boshqa imtiyoz hamda preferensi-
yalar berish bilan qo‘llab-quvvatlash.

4.	 Davlat va munitsipal (mahalliy) korxonalarni davlat tasarrufidan chiqarish va xususiylashtirish.
5.	 Bozor iqtisodiyoti infratuzilmasining (turli innovatsion markazlar, banklar, birjalar, sug‘urta kompani-

yalari, reklama agentliklari va boshqalar) taraqqiy topganligi.
6.	 Tadbirkorlik subyektlarining dunyo bozorlariga chiqish imkoniyatining yaratilganligi.
Yuqorida keltirilgan shart-sharoitlarning ma’lum qismi bugungi kunda mamlakatimizda yaratilgan. Ammo 

talab darajasida ta’minlanmagan va shart-sharoit yaratilmagan omillar sifatida quyidagilarni keltirish mumkin:
●	moddiy ta’minlanganlik darajasi ortib borayotgan aholi qatlamlarining individual talablarini o‘rganish  
va ushbu talablarni ta’minlash bo‘yicha izlanishlar yetarli darajada olib borilayotgani yo‘q;

●	davlat va mahalliy korxonalarni davlat tasarrufidan chiqarish ishlari haligacha sekinlik bilan davom etmo-
qda;

●	tadbirkorlik subyektlarini kredit mablag‘lari bilan ta’minlashda tijorat banklarining monopolligi saqlanib 
qolmoqda va natijada ular tomonidan taqdim etilayotgan kredit foizlari yuqoriligicha qolmoqda;

●	fond birjalari investitsiya mablag‘larining yetakchi manbaiga aylana olmayapti;
●	sug‘urta kompaniyalari tadbirkorlik faoliyati bilan bog‘liq tavakkalchiliklarning kafolatchisi sifatidagi 
mavqeiga erisha olgani yo‘q. 

Yuqoridagi bo‘limlarda ta’kidlaganimizdek har qanday tadbirkorlik faoliyati risk bilan bog‘liq. Tabiiy, iqti-
sodiy, huquqiy, siyosiy va boshqa faktorlar tadbirkorlik faoliyatiga turlicha ta’sir ko‘rsatadi va bu ta’sirlar natijasi 
ijobiy yoki salbiy bo‘lishi mumkin. Bu natijani esa oldinday bilish qiyin. Shuning uchun tadbirkor o‘z faoliyati bilan 
bog‘liq risklarning yuz berish ehtimolligini minimum darajaga keltirishga harakat qilishi kerak.

Risklarni baholash va boshqarish borasidagi harakatlar texnik yoki huquqiy xususiyatga ega bo‘lishi 
mumkin. Jahon amaliyotida tadbirkorlik subyekti tomonidan amalga oshiriladigan bunday tadbirlar jamlamasi 
risk-menejment deb ataladi. Texnik tadbirlar sifatida: diversifikatsiya (investitsiya mablag‘larini iqtisodiyotning 
turli sohalariga yo‘naltirish); zahira fondini tashkil etish; zamonaviy informatsion tizimlarni qo‘llash kabilarni 
keltirish mumkin. Huquqiy tadbirlar sifatida tadbirkorlik subyektlari faoliyati bilan bog‘liq risklarni kamaytirish 
maqsadida davlat tomonidan qonun va qarorlarning qabul qilinishi, tarmoq miqyosida turli me’yoriy hujjatlarning 
qabul qilinishi, to‘g‘ridan to‘g‘ri tadbirkorlik subyekti tomonidan turli ko‘rinishdagi tartib-qoidalarning belgilanishi-
ni keltirish mumkin.

2-rasm: Foyda hajmining tavakkalchilik darajasiga bog‘liqligi

Bular ichida riskni boshqarishning eng maqbul usullaridan biri sug‘urta xizmatlaridan foydalanishdir. Tad-
birkorlik riskini sug‘urtalashda sug‘urta hodisasi natijasida ko‘riladigan real zarar hamda shu bilan birga boy 

aloqasi fundamental asosga ega ekanligini bilish zarur. Tadbirkor o‘z faoliyati bilan bog‘liq tavakkalchiliklarga 
yo‘l qo‘yadi, chunki buning orqasida foyda ko‘rish ehtimolligi bor. Tadbirkor biladiki, u amalga oshirayotgan 
harakatlar va u bilan bog‘liq xarajatlar kelajakda foyda keltirishi yoki zararga olib kelishi mumkin. Yuqori dara-
jadagi riskka yo‘l qo‘yish yuqori darajada foyda olishga erishish ehtimolini yaratadi va aksincha past darajadagi 
riskka yo‘l qo‘yish bilan kamroq foyda olish imkoniyatiga ega bo‘lish mumkin. Buni quyidagi rasm orqali ifoda-
lash mumkin (2-rasmga qarang).

Bunda: T1- kam darajadagi tavakkalchilik mavjud bo‘lgan holat va bunda o‘z-o‘zidan olinadigan foyda – F1 
kam bo‘ladi, T2 – o‘rtacha darajadagi tavakkalchilik mavjud bo‘lgan holat va bunda olinadigan foyda F2 – o‘rta-
cha bo‘ladi, T3 – yuqori tavakkalchilik darajasiga ega holat bo‘lib, bunda olinadigan foyda – F3 – yuqori bo‘ladi. 
Demak, tadbirkorlik subyekti yuqori darajada foyda olish uchun tavakkalchilik darajasi yuqori bo‘lgan holatga 
yo‘l qo‘yishiga to‘g‘ri kelishi mumkin. Ammo bu bir tomondan xatarli, chunki u bu harakat bilan foyda emas, balki 
zararga tushib qolishi ham mumkin. Shuning uchun bunday holatda sug‘urta xizmatlaridan foydalanish ayniqsa 
muhim ahamiyat kasb etadi. 

Tadbirkorlik subyekti sug‘urta xizmatlaridan foydalanishi uchun ushbu xizmatlarning ko‘pgina xususiyatlari 
muhim o‘rin tutadi, bular sifatida ushbu xizmatning ishonchliligi, ya’ni sug‘urta hodisasi yuz berganda ko‘rilgan 
zararni o‘z vaqtida va to‘liq qoplanishi, xizmat haqi, ya’ni sug‘urta mukofotining tadbirkor imkoniyatiga mos 
kelishi va boshqa omillar.

Bizning fikrimizcha, tadbirkorlik tavakkalchiliklari sug‘urtasi tadbirkorlik subyektining aylanma va boshqa 
aktivlari, foydaning yo‘qotilishi, qo‘shimcha xarajatlar va foydaning yo‘qotilishi bilan ifodalanuvchi moliyaviy 
natijalardan kompleks sug‘urta himoyasini taqdim etuvchi xizmat turi hisoblanadi.

Tadbirkorlik faoliyati tavakkalchiliklaridan himoya qilish bilan bog‘liq barcha sug‘urta turlarini qo‘llashni quy-
idagi bosqichlarga ajratish mumkin.

Birinchi bosqich kapitalni asosiy va aylanma fondlarga, ilmiy-texnik mahsulotlar hamda qimmatli qog‘ozlar-
ga investitsiya qilish bilan bog‘liq. Bunda qo‘yilgan kapitalning sug‘urta ta’minoti investitsiyalarni sug‘urtalash va 
moliyaviy kafolatlar berish bilan amalga oshiriladi.

Ikkinchi bosqichdagi sug‘urta himoyasi turli ko‘rinishdagi mulkiy sug‘urta shartnomalari orqali amalga os-
hiriladi. Bunday shartnomalar orqali tadbirkorlik subyektining mulkiga stixiyali hodisalar, katastrofalar, uchinchi 
shaxslarning noqonuniy hatti-harakatlari natijasida yetkazilgan zararlar hamda tadbirkorlik subyektining uchin-
chi shaxslarga yetkazgan zararlari sug‘urtalanadi. Bundan tashqari ushbu bosqichda turli sabablar natijasida 
ishlab chiqarishning to‘xtab qolishi oqibatida ko‘riladigan zararlar sug‘urtasi amalga oshiriladi.

Uchinchi bosqichda hamkorning to‘lovni amalga oshirmasligi, eksport kreditlari bilan bog‘liq xatarlar sug‘ur-
talanadi. 

Tadbirkorlik faoliyati nazariyasi doirasida iqtisodiyot tarmog‘idagi jami insonlar faoliyatining funksiyalarini 
ikkiga bo‘lish mumkin, ya’ni yollanma mehnat hisobiga amalga oshadigan faoliyat va to‘g‘ridan to‘g‘ri tadbir-
korning o‘zi tomonidan amalga oshiriladigan faoliyat.

Yollanma mehnatdan foydalanish evaziga amalga oshadigan tadbirkorlik faoliyatida uch yo‘nalishdagi 
xavf-xatarlar yuzaga keladi. Birinchi yo‘nalishdagi xavf-xatarlar to‘g‘ridan to‘g‘ri tadbirkorlik faoliyati bilan bog‘liq 
xatarlar bo‘lib, bular jumlasiga ishlab chiqarishdagi uzilishlar bilan bog‘liq xavflar, hamkorlar bilan tuzilgan shart-
nomalar bo‘yicha shartnoma shartlarining bajarilmasligi xatarlari, bozor konyunkturasidagi o‘zgarishlar bilan 
bog‘liq xatarlar, mulkning yo‘qotilishi yoki zarar ko‘rishi bilan bog‘liq xatarlar va boshqalar. Ikkinchi yo‘nalishda-
gi xavf-xatarlar yollanma ishchilarning hayoti va sog‘lig‘i bilan bog‘liq xatarlarning yuzaga kelishidir. Uchinchi 
yo‘nalishdagi xatarlar to‘g‘ridan to‘g‘ri tadbirkorning o‘z hayoti va sog‘lig‘i bilan bog‘liq xatarlarning yuzaga ke-
lishidir.

Yollanma mehnatdan foydalanilmagan holda amalga oshiriladigan tadbirkorlik faoliyatida faqatgina yollan-
ma ishchilar hayoti va sog‘lig‘i bilan bog‘liq xatarlar mavjud emasligi bilan farqlanadi.

Tadbirkorlik faoliyatining ikkala ko‘rinishida ham yuzaga keladigan xatarlarni sug‘urta vositasida kafolatlash 
tadbirkor faoliyatining bir tekisda barqaror rivojlanishini ta’minlashda muhim omil bo‘lib xizmat qiladi.

Endi tadbirkor oldida sug‘urta xizmatlaridan qanday qilib samarali tarzda foydalanish masalasi ko‘ndalang 
turadi. Tijoratga asoslangan sug‘urta tashkilotlari orasidan ishonchli, arzon va qulay sug‘urta xizmatini ko‘rsat-
adigan sug‘urta tashkilotini qanday qilib topish mumkin va umuman shunday tashkilotni topishning iloji bormi? 
O‘zbekiston misolida olib qaraydigan bo‘lsak, tadbirkor uchun bunday tashkilotni topish mushkul. Chet el tajriba
sidan kelib chiqadigan bo‘lsak, bu masalada brokerlik tashkilotlari yordam berishi mumkin, ammo O‘zbekis-
tonda samarali faoliyat ko‘rsatayotgan brokerlik tashkilotining o‘zi yo‘q. Reklama faoliyati ham rivojlanmagan. 
Sug‘urta agentlariga murojaat qiladigan bo‘lsa, ular albatta o‘zi xizmat ko‘rsatayotgan sug‘urta kompaniyasini 
ishonchli deyishi aniq.

Shuning uchun tadbirkorning o‘zi sug‘urta sohasi, sug‘urta faoliyati, sug‘urta bozori kabi tushunchalarga 
ega bo‘lishi, sug‘urta bozorining holati bilan qiziqishi, ushbu bozorda faoliyat ko‘rsatayotgan sug‘urta kompani-

yalari faoliyatini imkon qadar o‘rganishi va bunda ushbu kompaniyalarga mamlakat reyting agentliklari ham-
da xalqaro reyting agentliklari tomonidan berilgan reyting ko‘rsatkichlari, bundan tashqari sifat sertifikatlariga 
egaligiga, hamda tadbirkor sug‘urtalamoqchi bo‘layotgan risklarni sug‘urtalashga ixtisoslashganligiga e’tiborni 
qaratishi zarur.

Yuqoridagi xususiyatlaridan kelib chiqqan holda tadbirkor sug‘urta kompaniyasini tanlagandan keyin ushbu 
kompaniyaga ariza bilan murojaat qilishi va ushbu arizada qanday risklarni sug‘urtalamoqchi ekanligini va o‘z 
xo‘jalik subyekti to‘g‘risidagi talab qilingan ma’lumotlarni taqdim etishi zarur. Shundan keyin sug‘urta kompani-
yasi sug‘urta shartnomasini taqdim etgan holatda shartnomaning barcha bandlarini yaxshi o‘rganib chiqishi va 
zarur o‘zgartirishlarni kiritishni taklif etishi mumkin. Shunday holatda ikkala tomon uchun ham ma’qul bo‘lgan 
sug‘urta shartnomasi tuzilishiga erishish mumkin.

Shartnomaning amal qilishi davrida shartnomada tomonlar uchun belgilangan majburiyatlarga amal qilini
shi muhim hisoblanadi. Sug‘urtalovchining majburiyatlari sifatida yuridik manzil o‘zgargan holatda o‘z vaqtida 
xabar berish, to‘lovga qobillik yo‘qolgan holatda bu to‘g‘rida o‘z vaqtida xabar berish va qonunchilikda belgil-
angan choralarni ko‘rish va eng asosiysi sug‘urta hodisasi yuz berganda qoplamani o‘z vaqtida to‘lab berish 
hisoblanadi. Sug‘urtalanuvchining majburiyati sug‘urta shartnomasini tuzgan davrdagi holatdan boshqacha 
holat yuzaga kelgan va bu sug‘urta hodisasining yuz berish ehtimolligining oshishiga olib kelgan holatda bu 
to‘g‘rida sug‘urtalovchini xabardor qilish va sug‘urta hodisasi yuz berganda o‘z vaqtida sug‘urtalovchini xabar-
dor qilish hamda zarar hajmini kamaytirish uchun zarur choralarni ko‘rishdan iborat.

Ma’lumki, O‘zbekistonda sanoatni rivojlantirishga alohida e’tibor qaratilmoqda va bunga, asosan tadbir-
korlik subyektlari soni va faoliyatini kengaytirish hisobiga erishish ko‘zda tutilmoqda. Shuning natijasi o‘laroq, 
mamlakat iqtisodiyotida sanoatning ulushi ortib bormoqda. Bu esa o‘z-o‘zidan sanoat sohasida faoliyat yuri-
tayotgan tadbirkorlik subyektlari faoliyati bilan bog‘liq risklarni sug‘urta himoyasiga olishni rivojlantirish zarura-
tini keltirib chiqarmoqda. 

Ishlab chiqarish riski deganda ishlab chiqarish jarayonining barcha bosqichlaridagi texnik-iqtisodiy ko‘rsat-
kichlarning mos kelmay qolish ehtimolligi tushuniladi. Rossiyalik olim A. P. Arxipovning ta’kidlashicha, ishlab 
chiqarish riski mahsulot ishlab chiqarish (tovar va xizmatlar) jarayonida tannarxning oshib ketishi, ishchi ku-
chi vaqtining yo‘qotilishi, ishlab chiqarishda yangi usullarni qo‘llashda xatoliklarga yo‘l qo‘yilishi kabilar bilan 
bog‘liq [39].

Ko‘pgina sug‘urta kompaniyalarining shu yo‘nalishdagi sug‘urta qoidalarini o‘rganish shunday xulosaga 
kelish imkonini berdiki, ushbu sohadagi asosiy muammo sug‘urta obyekti va predmetini belgilab olishdagi 
chalkashliklar hisoblanadi.

Ishlab chiqarish sohasi bilan bog‘liq xavflarni sug‘urtalashda ba’zi kompaniyalar sug‘urta predmeti sifatida 
ishlab chiqarishdagi uzilishlarni qabul qilsalar, ba’zi kompaniyalar ishlab chiqarishdagi uzilishlar natijasida yu-
zaga keladigan moliyaviy riskni sug‘urta predmeti sifatida qabul qiladilar, yana boshqalari esa mulk va ishlab 
chiqarishdagi uzilishlarni bitta predmet sifatida qabul qiladilar. 

Bizningcha, har qanday ko‘rinishdagi sug‘urta hodisasi ham oxir-oqibatda moliyaviy yo‘qotishga olib kela-
di, ammo moliyaviy faoliyat bilan bog‘liq risklar alohida risklardir. Shuning uchun ishlab chiqarishdagi uzilishni 
moliyaviy risk deb atash chalkashlikka olib keladi. Mulkiy sug‘urta va ishlab chiqarishdagi uzilishlar sug‘urtasini 
bitta predmet sifatida qabul qilish ham tomonlarning sug‘urta munosabatlaridagi tushunmovchiliklarni yuzaga 
keltiradi.

X U L O S A  V A  T A K L I F L A R
Shunday qilib, xulosa qilish mumkin, sug‘urta faoliyatining ushbu yo‘nalishini ishlab chiqarishdagi uzi

lishlardan sug‘urta deb atash to‘g‘ri bo‘ladi. Bunda sug‘urta predmeti sifatida ishlab chiqaruvchi faoliyati turli 
sabablar natijasida to‘xtamasdan davom etganda olishi mumkin bo‘lgan daromadi hamda ishlab chiqarishda 
uzilish yuz bergan holatda ham amalga oshirish davom etgan xarajatlar hisoblanadi. Ishlab chiqarishdagi uzi
lishlarning yuzaga kelishi bilan bog‘liq xatarlarni sug‘urtalash o‘ziga xos sug‘urta turi bo‘lish bilan birga, ushbu 
sug‘urta tadbirkorlik faoliyatining barqarorligini ta’minlashda muhim o‘rin tutadi.

